
Dan il-modulu dwar il-valuri tal-UE jikkonsisti fi tliet partijiet:

Jibda bil-logħba erba’ tal-istess tip, li biha l-atturi jiskopru l-valuri komuni tal-UE u xi eżempji konkreti 
ta’ kif l-UE tpoġġihom fil-prattika. Wara li jsiru jafu dawn il-valuri, l-istudenti jintalbu jirriflettu b’mod 
kritiku dwarhom permezz ta’ eżerċizzju individwali. Fl-aħħar nett, huma jkomplu jiżviluppaw il-ħiliet 
demokratiċi tagħhom b’eżerċizzju ta’ dibattitu fil-klassi, b’16-il dikjarazzjoni biex jagħżlu minnhom.  
Iż-żewġ partijiet l-oħra jistgħu jilagħbu l-logħba wkoll b’mod separat. 

METODOLOĠIJA KEMM TIEĦU ĦIN MATERJAL
Logħba edukattiva:  
il-valuri tal-UE

20 minuta -	� Sett ta’ 32 kard tal-valuri għal kull grupp ta’ parteċipanti. Il-kards 
iridu jiġu stampati fuq naħa waħda u jinqatgħu.

-	� Sett ta’ 30 kard veru jew falz għal kull grupp ta’ parteċipanti.  
Il-kards iridu jiġu stampati fuq naħa waħda u jinqatgħu.

Eżerċizzju individwali 10 minuti -	 Mappa tal-valuri personali għal kull student.

Eżerċizzju ta’ dibattitu 
fi klassi

10 minuti għal kull 
dikjarazzjoni

-	 Kompjuter + projector

-	 Preżentazzjoni

-	 Il-mapep kompluti tal-valuri personali tal-istudenti.

OBJETTIVI U ĦILIET
ATTITUDNI

-	 L-istudenti huma totalment konxji mill-valuri komuni tal-UE.

GĦARFIEN
-	 L-istudenti huma familjari mal-valuri tal-Unjoni Ewropea u dwar xi eżempji konkreti ta’ kif l-UE 

ssarraf dawn il-valuri fil-prattika.

ĦILIET
-	 L-istudenti jiżviluppaw opinjoni proprja dwar il-valuri tal-Unjoni Ewropea.

-	 L-istudenti jħarrġu l-ħiliet tagħhom biex jiddibattu.

LINJI GWIDA GĦAT-TAGĦLIM 
IL-VALURI TAL-UE

PASS, PASS
1.	 IL-LOGĦBA
ISSETTJAR
Il-klassi tinqasam f’diversi gruppi iżgħar, idealment ta’ erba’ studenti f’kull grupp. Jekk hemm bżonn, 
jista’ jkollok gruppi ta’ tliet jew ħames studenti. Kull grupp ipoġġi madwar mejda. L-istudenti jilagħbu 
kontra l-oħrajn fil-grupp tagħhom. Kull grupp għandu sett wieħed ta’ 32 kard tal-valuri u sett wieħed  
ta’ 30 kard b’mistoqsijiet veru jew falz.

PROĊESS
-	 Il-kards tal-valuri jitqassmu lill-membri tal-grupp. Fil-każ ta’ erba’ plejers, kull wieħed jirċievi 

tmien kards. Fil-każ ta’ tliet jew ħames plejers, xi wħud minnhom ikollhom kard żejda. Il-plejers 
iżommu l-kards tagħhom f’idejhom u ma juruhomx lill-plejers l-oħra.

-	 Fin-nofs tal-mejda, poġġi sett ta’ 30 kard b’mistoqsija veru jew falz, bin-naħa l-vojta tħares ’il fuq.

-	 L-għan aħħari tal-logħba huwa li jinġabar l-akbar ammont ta’ settijiet ta’ erba’ kards tal-istess 
valur tal-UE.

-	 L-akbar membru tal-grupp jibda. Hu jistaqsi plejer tal-għażla tiegħu jekk għandux kard  
tal-logħba ta’ valur speċifiku tal-UE, eż. solidarjetà. Dan l-ewwel plejer jeħtieġ li jkollu  
tal-anqas kard waħda tal-logħba b’dan il-valur tal-UE.

	 -	� Jekk il-plejer l-ieħor ma jkollux il-kard mitluba, dan jgħid li m’għandux u mbagħad ikun imissu 
l-plejer tan-naħa tax-xellug.

	 -	� Jekk il-plejer l-ieħor ikollu l-kard mitluba, dan jieħu kard b’mistoqsija veru jew falz mis-sett 
tal-kards fin-nofs tal-mejda u jagħmel il-mistoqsija.

		  -	� Jekk l-ewwel plejer iwieġeb kif suppost, hu jirċievi l-kard tal-logħba mitluba. Biżżejjed jekk 
plejer iwieġeb ‘veru’ jew ‘falz’. il-plejer m’għandux għalfejn jagħti aktar informazzjoni.

		  -	� Jekk it-tweġiba tkun żbaljata, ma jiġux skambjati kards u l-kard veru jew falz terġa’ 
titpoġġa lura fil-qiegħ tas-sett tal-kards fuq il-mejda.

	 -	� Fiż-żewġ każijiet, il-plejer fuq ix-xellug huwa dak li jmissu jilgħab.

-	 Meta plejer jiġbor sett ta’ erba’ kards tal-istess valur tal-UE, huwa jgħajjat “Erba’ tal-istess tip!”  
u jqiegħed is-sett fuq il-mejda. Dak is-sett ta’ kards ma jistax jittieħed mingħand il-plejer.

KONTENUT
Ara d-dokument bil-kards tal-logħob u l-kards veru jew falz għall-kontenut.

-	 Fuq it-32 kard tal-valuri, l-istudenti jiskopru tmien valuri tal-UE u xi eżempji ta’ kif l-Unjoni 
Ewropea/il-Parlament Ewropew isarrfu dawn il-valuri fil-prattika fl-UE u lil hinn minnha. Hemm 
tmien settijiet ta’ erba’ kards.

-	 It-30 kard veru jew falz fihom mistoqsijiet veri jew foloz li jikkorrispondu għall-informazzjoni fuq 
il-kards tal-valuri. L-istudenti jistgħu jużaw l-informazzjoni dwar il-kards tal-valur tagħhom biex 
iwieġbu għall-kards veru jew falz. 

2. EŻERĊIZZJU INDIVIDWALI
L-għan ta’ dan l-eżerċizzju huwa li l-istudenti jirriflettu fuq kull wieħed mill-valuri u jifformaw opinjoni. 
Dan l-eżerċizzju hu tħejjija għall-eżerċizzju ta’ dibattitu fi klassi.

ISSETTJAR
Kull student ipoġġi ma’ mejda u jingħata mappa tal-valuri personali.

PROĊESS
L-għalliem iqassam mappa tal-valuri personali lil kull student. Dan huwa dokument personali, magħmul 
għall-istudent biss. Fuq il-mappa tal-valuri, il-valuri tal-UE ikunu diġà ngħataw, flimkien ma’ definizzjoni 
bażika.  L-għalliem jagħti l-istruzzjonijiet li ġejjin:

1.	 Indika jekk taqbilx personalment mal-valuri 
L-għalliem jitlob lill-istudenti jirriflettu b’mod individwali fuq kull wieħed mill-valuri u fuq id-definizzjoni 
bażika tiegħu.

Staqsi lilek innifsek: “Jien personalment inħaddan dawn il-valuri?” Fi kliem ieħor, taqbel (fuq livell 
personali) li kull bniedem għandu jkun liberu, ugwali, jgħix f’demokrazija, jgħix skont l-istat tad-dritt, 
jirrispetta d-dinjità u d-drittijiet tal-bniedem, ikun tolleranti u juri solidarjetà? Aħsibha ftit u agħmel  
ċirku madwar “iva” jew “le” maġenb kull valur, skont kif taħsibha. 
 
2.	 Ikklassifika l-valuri skont l-importanza tagħhom. 
Fil-kolonna “Prijoritajiet għall-UE” fuq il-mappa tal-valuri, l-istudenti jikklassifikaw il-valuri skont kemm 
jaħsbu li dawn il-valuri huma importanti għall-UE (1 = l-aktar importanti, 8 = l-anqas importanti). Dan 
huwa eżerċizzju individwali u l-eżitu tiegħu se jvarja minn student għall-ieħor.

3. EŻERĊIZZJU TA’ DIBATTITU FI KLASSI
 
L-għan ta’ din il-parti huwa li l-istudenti jaħdmu flimkien biex jelaboraw dwar it-tifsira tal-valuri  
(jew uħud minnhom). Għal kull valur, hemm żewġ dikjarazzjonijiet fil-preżentazzjoni. L-għalliem  
jagħżel minn tnejn sa erba’ dikjarazzjonijiet li jiġu diskussi fil-klassi, skont l-interessi tal-istudenti.

Nota: id-dikjarazzjonijiet għandhom l-għan li jħeġġu diskussjoni dwar il-valur. Mhumiex opinjonijiet  
dwar il-valur.

ISSETTJAR
L-issettjar għandu jkun xieraq għal diskussjoni fi klassi u jippermetti wkoll lill-istudenti jaraw id-
dikjarazzjonijiet fuq l-iskrin fin-naħa ta’ quddiem tal-klassi.

PROĊESS
Proċess ta’ diskussjoni għal kull dikjarazzjoni:

1.	 L-EWWEL VOTAZZJONI 
L-għalliem juri lill-klassi dikjarazzjoni li jkunu għażlu huma u jagħti struzzjonijiet: “Ħarsu lejn id-
dikjarazzjoni. Aħsbu dwarha għal ftit ħin u ddeċiedu għalikom infuskom jekk taqblux jew le. M’hemmx 
“triq tan-nofs”; trid tagħżel jew naħa jew oħra.”

Xi rimarki importanti:

-	 Jista’ jkun hemm mistoqsijiet dwar id-dikjarazzjoni. L-għalliem jiċċara dak li tfisser id-dikjarazzjoni 
(fejn possibbli).

-	 Dan huwa biss vot intwittiv li warajh jiġi diskuss is-suġġett f’aktar dettall.

-	 M’hemmx tweġiba “tajba” jew “ħażina”.

-	 Id-dikjarazzjonijiet għandhom biss l-għan li jħeġġu diskussjoni; dawn mhumiex opinjonijiet reali.

L-għalliem jgħodd il-voti u jniżżilhom.

2.	 DISKUSSJONI FIL-PLENARJA 
L-għalliem jitlob lil wieħed mill-istudenti jispjega l-opinjoni tiegħu jew tagħha. Wara dan, l-għalliem 
jistaqsi lill-grupp biex jara min jaqbel u min ma jaqbilx mal-persuna li kellha l-kelma biex jiftaħ id-
diskussjoni fil-grupp. Suġġeriment: Jekk biex jitkellem l-ewwel, jingħażel xi ħadd minn grupp ta’ 
“minoranza” fost il-votanti, dan jista’ jwassal għal reazzjonijiet mill-istudenti li jkunu vvutaw l-oppost. 
Dan jinkoraġġixxi lill-istudenti jiddibattu.

L-għalliem jimmodera d-diskussjoni.

3.	 IT-TIENI VOTAZZJONI (FAKULTATTIVA) 
Wara d-diskussjoni tal-grupp, l-għalliem jiftaħ it-tieni votazzjoni. L-istudenti jgħoddu l-voti u 
jqabbluhom mar-riżultati tal-ewwel votazzjoni. Kien hemm studenti li biddlu l-fehemthom?

4.	 KONKLUŻJONI 
Wara t-tieni votazzjoni, l-għalliem jistaqsi lill-istudenti jekk it-tweġiba tagħhom hix allinjata ma’ dak 
li indikaw fuq il-mappa tal-valuri tagħhom: Għadhom jaqblu ma’ dan il-valur? Kieku jistgħu, ibiddlu 
l-klassifikazzjoni?

XI IDEAT GĦALL-MODERAZZJONI TAD-DISKUSSJONI
-	 Ibda billi tindika r-regoli bażiċi tad-diskussjoni: isimgħu lil xulxin; stennew li jispiċċaw ta’ qabilkom 

qabel ma tibdew titkellmu; kunu edukati; żommu mas-suġġett; titkellmux wisq fit-tul u ħallu lill-
oħrajn jitkellmu wkoll. Dan jippermettilek tirreferi għal dawn ir-regoli matul id-diskussjoni.

-	 Tesprimix l-opinjoni tiegħek stess; kun newtrali kemm jista’ jkun, sakemm l-istudenti tiegħek 
isegwu r-regoli tad-diskussjoni.

-	 Ipprova agħti l-kelma lill-akbar numru ta’ studenti possibbli.

-	 Meta ma jkunx hemm reazzjoni immedjata, biddel il-kliem jew agħmilha tal-avukat tax-xitan billi 
tagħmel mistoqsijiet li jipprovokaw.

-	 Jekk student jiddomina d-diskussjoni, ipprova waqqaf, iġbor fil-qosor b’mod edukat dak li jkun 
qal u agħti l-kelma lil student ieħor, eż. billi tistaqsi liema studenti jaqblu jew ma jaqblux ma’ dak li 
għadu kif intqal.

-	 Jekk student joħroġ mis-suġġett, waqqfu u itolbu jżomm mas-suġġett ewlieni. Din taf tinħass xi 
ħaġa maledukata, iżda studenti oħra jaf ikunu grati.

KONTENUT
Id-dikjarazzjonijiet jidhru fil-preżentazzjoni għal dan il-modulu. Hawnhekk, id-dikjarazzjonijiet jiġu 
ripetuti b’xi informazzjoni addizzjonali.

ĊAĦDA TA’ RESPONSABBILTÀ: 
Id-dikjarazzjonijiet għandhom l-għan li jħeġġu diskussjoni fil-klassi dwar il-valuri tal-Unjoni 
Ewropea. Dawn mhumiex opinjonijiet fuq il-valur, u lanqas ma jirrappreżentaw il-fehma tal-
Parlament Ewropew.

ID-DEMOKRAZIJA
1.	 “Kull ċittadin fl-UE għandu jkollu d-dritt li jivvota u li jinstema’.”

Din id-dikjarazzjoni tħeġġeġ lill-istudenti jirriflettu dwar il-prinċipji fundamentali tad-demokrazija — 
b’mod partikolari, id-dritt ta’ kull ċittadin li jipparteċipa fit-teħid tad-deċiżjonijiet billi jivvota u titqies 
l-opinjoni tiegħu. Fl-Unjoni Ewropea, dan jinkludi d-dritt tal-vot fl-elezzjonijiet lokali u Ewropej, anke 
meta wieħed jgħix fi Stat Membru ieħor — dritt li ma japplikax għall-elezzjonijiet nazzjonali, li jibqgħu 
rregolati mir-regoli ta’ kull pajjiż. Imma li “tinstema’” jmur lil hinn mill-vot: iqajjem ukoll mistoqsijiet 
dwar kif iċ-ċittadini jistgħu jipparteċipaw fid-demokrazija u jinfluwenzaw id-deċiżjonijiet bejn 
l-elezzjonijiet. Dan speċjalment fi kwistjonijiet kumplessi fejn vot wieħed jaf ma jkoprix il-firxa sħiħa 
tal-opinjoni pubblika. Is-sistemi demokratiċi kif jistgħu jiżguraw li l-vuċi ta’ kulħadd tgħodd — mhux 
biss fil-jum tal-elezzjoni, iżda anke meta jitfasslu l-politiki li jaffettwaw il-ħajja tagħhom ta’ kuljum?

2.	 “Iċ-ċittadini Ewropej għandhom ikunu jistgħu jvaraw referenda vinkolanti fl-UE kollha jekk jaqblu 
biżżejjed nies f’pajjiżi differenti tal-UE.”

Din id-dikjarazzjoni tħeġġeġ lill-istudenti jirriflettu dwar jekk iċ-ċittadini tal-UE għandux ikollhom  
id-dritt li jvaraw referenda vinkolanti lil hinn mill-fruntieri. Tqajjem mistoqsijiet dwar kif id-
demokrazija diretta tista’ tiffunzjona fil-livell tal-UE, fid-dawl tal-kumplessità u d-daqs tagħha 
b’445 miljun ċittadin f’27 pajjiż. Dawn ir-referenda transfruntiera jistgħu jsaħħu l-parteċipazzjoni 
demokratika, jew iwasslu għal sfidi prattiċi u politiċi?

Din hija opportunità biex tintroduċi l-Inizjattiva taċ-Ċittadini Ewropej (IĊE), l-għodda uffiċjali  
għall-parteċipazzjoni transfruntiera skont it-Trattati tal-UE. Jekk miljun ċittadin minn tal-inqas seba’ 
pajjiżi tal-UE jappoġġjaw proposta, huma jistgħu jistiednu lill-Kummissjoni Ewropea tikkunsidra li 
tressaq leġiżlazzjoni ġdida dwar kwistjoni speċifika. Madankollu, għalkemm il-Kummissjoni mhijiex 
obbligata taġixxi, trid tiġġustifika d-deċiżjoni li tieħu. Bħala parti mill-proċess, l-organizzaturi ta’ IĊE 
ta’ suċċess jiltaqgħu mar-rappreżentanti tal-Kummissjoni u mbagħad jipparteċipaw f’seduta pubblika 
organizzata mill-Parlament Ewropew. F’din is-seduta ta’ smigħ mal-Membri tal-Parlament Ewropew 
(MEPs), il-Parlament jiżgura li l-Kummissjoni tkun segwiet il-proċess dovut u li tkun rappreżentata  
fil-livell xieraq, filwaqt li jistieden ukoll istituzzjonijiet u partijiet ikkonċernati oħra.  
 

IL-LIBERTÁ
1.	 “Il-libertà ma tfissirx li ma jkollokx responsabbiltajiet.”

“Responsabbiltà” tista’ tfisser ħafna affarijiet: Li tkun responsabbli fis-soċjetà tiegħek, eż., li tgħin 
lill-oħrajn, li tgħin lill-familja tiegħek, li tieħu ħsieb lill-ġenituri jew lin-nanniet anzjani tiegħek, li tieħu 
ħsieb lit-tfal tiegħek... F’sens usa’, din tfisser “ċittadinanza”, li ġġib ruħek b’rispett lejk innifsek u lejn 
ħaddieħor, li ma tkissirx jew ma tniġġisx l-infrastruttura pubblika (bħat-toroq pereżempju), eċċ.

Jekk kulħadd jaqbel, int tista’ tilgħabha tal-avukat tax-xitan billi tistaqsi jekk jaħsbux li xi ħadd li 
jagħżel li ma jagħmel xejn għas-soċjetà huwiex intitolat għall-benefiċċji kollha ta’ stat soċjali bħal 
edukazzjoni b’xejn, kura medika rħisa, gratifika għall-qgħad, eċċ., li għalihom iħallas ħaddieħor.

2.	 “Il-libertà tal-espressjoni tfisser: id-diskors diskriminatorju u ta’ mibegħda jrid jiġi ttollerat  
il-Parlament Ewropew.”

Jekk partit politiku jappoġġja perspettivi li jmorru kontra l-valuri tal-UE, pereżempju jkun 
diskriminatorju jew jinċita l-mibegħda kontra gruppi speċifiċi ta’ persuni, dan ifisser li jeħtieġ li  
ma jitħalliex jesprimi t-twemmin tiegħu u li jiġi eskluż mill-proċessi parlamentari?  

Ladarba l-istudenti jkunu qasmu l-opinjonijiet tagħhom dwar din id-dikjarazzjoni, tista’ tispjega dan  
li ġej:

a. Il-Parlament għandu standards stretti ta’ mġiba għall-Membri tiegħu. Dawn jistipulaw li 
“l-Membri m’għandhomx jirrikorru għal lingwaġġ offensiv,” li jinkludi lingwaġġ malafamanti, diskors 
ta’ mibegħda, u inċitament għal diskriminazzjoni. Ir-Regoli ta’ Proċedura jistabbilixxu wkoll miżuri 
differenti f’każ ta’ nuqqas ta’ osservanza — li qatt ma jistgħu jinkludu restrizzjonijiet fuq id-dritt ta’ 
MEP li jivvota fil-plenarja.

b. Il-Parlament għandu pożizzjoni ċara ħafna favur il-kriminalizzazzjoni tad-diskors ta’ mibegħda 
skont id-dritt tal-UE. Dan biex jiżgura protezzjoni universali għal kulħadd, b’enfasi speċjali fuq persuni 
fil-mira u gruppi vulnerabbli. Bħalissa, il-liġijiet kriminali tal-istati membri jittrattaw id-diskors ta’ 
mibegħda u r-reati ta’ mibegħda b’modi differenti. Dan filwaqt li r-regoli għall-UE kollha japplikaw 
biss meta t-tali reati jitwettqu abbażi tar-razza, il-kulur tal-ġilda, ir-reliġjon, id-dixxendenza jew 
l-oriġini nazzjonali jew etnika. 

c. Fil-prattika, il-gruppi politiċi jistgħu (kif fil-fatt għamlu għal diversi leġiżlaturi) jaħdmu flimkien  
biex jiżguraw li l-membri li jallinjaw ruħhom ma’ pożizzjonijiet estremi ma jiġux eletti fil-karigi  
fil-Parlament (eż. presidenti tal-kumitati u membri tal-Bureau). Il-membri għandhom il-libertà 
tal-mandat, li tfisser li jistgħu jagħżlu lil min jivvotaw, u b’mod konsistenti huma għażlu li jillimitaw 
l-influwenza ta’ gruppi li għandhom ideat estremi.

IS-SOLIDARJETÀ
1.	 “Il-pajjiżi tal-UE għandhom jgħinu lil xulxin fi żminijiet ta’ bżonn.”

Din id-dikjarazzjoni tistaqsi jekk il-pajjiżi fi ħdan l-UE għandhomx juru solidarjetà lejn Stati Membri 
oħra meta jkunu f’diffikultà. L-UE għandha tkun tip ta’ Unjoni li fiha l-pajjiżi jistgħu jiddependu fuq 
xulxin?

It-Trattat dwar il-Funzjonament tal-UE jinkludi “klawżola ta’ solidarjetà” (l-Artikolu 222), li tistipula 
li “l-Unjoni u l-Istati Membri tagħha għandhom jaġixxu flimkien fi spirtu ta’ solidarjetà jekk xi Stat 
Membru jkun suġġett għal attakk terroristiku jew ikun vittma ta’ diżastru naturali jew ikkaġunat 
mill-bniedem. L-Unjoni għandha tuża l-istrumenti kollha li għandha għad-dispożizzjoni tagħha, 
inklużi r-riżorsi militari magħmula disponibbli mill-Istati Membri”

Dan il-prinċipju ġie applikat f’diversi sitwazzjonijiet. Wara l-attakki terroristiċi tal-2015 f’Pariġi, 
il-pajjiżi tal-UE pprovdew appoġġ militari u ta’ intelligence lil Franza. Matul il-pandemija tal-
COVID-19, il-pajjiżi kkoordinaw l-għoti ta’ għajnuna medika u waqqfu programm konġunt tat-tilqim. 
Il-mekkaniżmu tal-UE għall-Protezzjoni Ċivili għen fir-rispons għall-għargħar u n-nirien fil-foresti, 
filwaqt li nħolqot il-Faċilità għall-Irkupru u r-Reżiljenza biex tappoġġja l-irkupru ekonomiku fl-Istati 
Membri kollha. Fir-rispons tagħha għall-gwerra tar-Russja kontra l-Ukrajna, l-UE appoġġjat ukoll  
lill-pajjiżi li qed jospitaw lir-refuġjati. Dawn l-eżempji juru kif is-solidarjetà tieħu aktar minn forma 
waħda fi żminijiet ta’ kriżi.

2.	 “Jekk pajjiż tal-UE ma jkunx jista’ jħallas id-dejn, il-pajjiżi l-oħra tal-UE iridu jgħinuh.”

Din id-dikjarazzjoni tħeġġeġ lill-istudenti jikkunsidraw xi tfisser is-solidarjetà fl-Unjoni Ewropea, 
speċjalment fi żminijiet ta’ kriżi ekonomika. L-Istati Membri għandhom ikunu obbligati jappoġġjaw 
finanzjarjament lil xulxin jekk wieħed minnhom jiffaċċja problemi serji ta’ dejn? Din il-kwistjoni 
kienet prominenti l-aktar matul il-kriżi taż-żona tal-euro, meta pajjiżi bħall-Greċja rċevew assistenza 
finanzjarja minn pajjiżi oħra tal-UE u mill-istituzzjonijiet internazzjonali, b’kundizzjonijiet stretti.

Dan l-appoġġ iqajjem mistoqsijiet importanti: huwa ġust li min iħallas it-taxxa f’pajjiż wieħed ikollu 
jpatti għad-dejn ta’ pajjiż ieħor? Min-naħa l-oħra, li kieku kellna nirrifjutaw li ngħinu, dan ma jpoġġix 
f’riskju l-istabbiltà tal-UE kollha kemm hi? Dan mhux biss mil-lat ekonomiku, iżda wkoll f’oqsma, 
bħad-difiża u s-sigurtà, fejn il-kooperazzjoni qed issir dejjem aktar importanti. Għandu jkun hemm 
xi kundizzjonijiet għal għajnuna bħal din, bħal kif kien hemm matul il-kriżijiet finanzjarji, meta 
l-assistenza finanzjarja lill-pajjiżi kienet marbuta ma’ programmi stretti ta’ riforma u sorveljanza 
baġitarja? Dan jittratta wkoll dibattiti usa’ dwar ir-responsabbiltà komuni, is-sovranità nazzjonali,  
u l-limiti sa fejn tista’ tintervjeni l-UE. Fejn għandha tinqata’ l-linja bejn ir-responsabbiltajiet 
nazzjonali u dawk fil-livell tal-UE fi kwistjonijiet ekonomiċi?

L-Artikolu 125 tat-Trattat dwar il-Funzjonament tal-Unjoni Ewropea jindirizza din il-kwistjoni 
magħrufa bħala l- “klawżola dwar in-nuqqas ta’ għoti ta’ salvataġġ”. Din tistipula li “Stat Membru 
m’għandux ikun responsabbli għal jew jassumi l-obbligazzjonijiet ta’ [...] Stat Membru ieħor.”

L-UGWALJANZA / IN-NONDISKRIMINAZZJONI
1.	 “Kulħadd fl-UE għandu jkollu opportunitajiet ugwali fi kwalunkwe aspett tal-ħajja.”

Bħala għalliem, tista’ tindika d-differenza bejn is-sitwazzjoni mixtieqa u s-sitwazzjoni fir-realtà. 
Kulħadd indaqs fil-ħajja? Kulħadd għandu jiġi ttrattat bl-istess mod? Pereżempju, membru ta’ grupp 
etniku emarġinat jiġi ttrattat b’mod ġust fil-qorti? Kull mara għandha aċċess ugwali għad-drittijiet 
sesswali u riproduttivi u għall-kura tas-saħħa? Id-drittijiet fundamentali tal-persuni LGBTIQ+ qed  
jiġu applikati u protetti b’mod ugwali fl-Istati Membri kollha?

Il-kwistjoni sottostanti hawnhekk hija l-fatt li s-soċjetà tagħna, ta’ kwalunkwe Stat Membru, hija 
magħmula minn gruppi soċjali differenti. Li rridu nirriflettu fuqu huwa li, filwaqt li aħna lkoll ugwali 
quddiem il-liġi, din l-ugwaljanza, kemm hija vera fir-realtà?

Din id-dikjarazzjoni hija riflessa fil-Karta tad-Drittijiet Fundamentali (li għandha l-istess valur legali 
bħat-Trattati tal-UE). Dan jgħodd l-aktar:

–	 fl-Artikolu 20 (l-ugwaljanza f’għajnejn il-liġi),

–	 fl-Artikolu 21 (in-nondiskriminazzjoni)

–	 u fl-Artikolu 23 (l-ugwaljanza bejn in-nisa u l-irġiel).

2.	 “Biex ikollna ugwaljanza vera fl-UE, neħtieġu kwoti (temporanji) biex nindirizzaw l-iżbilanċi li ilhom 
jeżistu.”

Il-kwoti, magħrufin ukoll bħala “diskriminazzjoni pożittiva”, tfisser il-prattika li jingħataw benefiċċji 
speċjali lil nies minn gruppi li kultant jiġu ttrattati b’mod inġust jew li ma jkunux rappreżentati 
biżżejjed fis-suq tax-xogħol, f’karigi għolja, eċċ. Pereżempju, f’ħafna pajjiżi Ewropej, dawk li 
jimpjegaw persuna b’diżabilità jingħataw għotjiet finanzjarji bħala inċentiv biex jagħmlu dan. Eżempju 
ieħor huwa l-introduzzjoni ta’ miri jew kwoti fil-liġi tal-UE bl-għan li tiżdied ir-rappreżentanza  
tan-nisa fuq il-bordijiet tal-kumpaniji (ħolqa). Il-Parlament juża l-kwoti tal-ġeneru u internament juża 
kwoti oħra (eż. kwoti tal-ġeneru għall-bureaus tal-kumitati u dawk ġeografiċi għad-delegazzjonijiet), 
u ħadem ukoll għal reviżjoni tar-regoli għall-Elezzjonijiet Ewropej biex dawn japplikaw dan  
il-prinċipju.

Dawn il-miżuri għandhom jintużaw bħala għodod temporanji biex jgħinuna niksbu l-ugwaljanza (eż. 
imqar sakemm l-ugwaljanza ssir in-norma), jew hemm raġunijiet għaliex m’għandhom jintużaw xejn?  
 

L-ISTAT TAD-DRITT / IL-ĠUSTIZZJA
1.	 “Kull kriminal għandu d-dritt għal proċess ġust b’difiża xierqa.”

L-istampa fil-preżentazzjoni turi lil Anders Breivik, terrorist Norveġiż tal-lemin estrem li, fit-22 ta’ 
Lulju 2011, qatel tmien persuni f’Oslo, imbagħad spara u qatel 69 żagħżugħ u żagħżugħa f’kamp tas-
sajf fuq il-gżira ta’ Utøya. F’Awwissu 2012 huwa nstab ħati ta’ omiċidju tal-massa u terroriżmu.

Din id-dikjarazzjoni għandha l-għan li tipprovoka diskussjoni dwar l-importanza tad-dritt għal 
proċess ġust, anke fl-aktar każi estremi u emozzjonalment diffiċli. L-individwi li b’mod ċar wettqu 
reati orribbli għandhom jibqgħu intitolati għal difiża legali xierqa, għandhom jitqiesu li huma 
“innoċenti sakemm jinstabu ħatja”? Din tqajjem diversi mistoqsijiet fundamentali dwar il-ġustizzja, 
id-drittijiet tal-bniedem u l-istat tad-dritt: dawn id-drittijiet huma universali u bla kundizzjonijiet, jew 
jaf ikun hemm eċċezzjonijiet?

Id-dritt għal proċess ġust u difiża xierqa huwa protett mill-Artikoli 47 u 48 tal-Karta tad-Drittijiet 
Fundamentali tal-UE.

2.	 “L-UE trid tkun stretta meta tiġi biex tinforza l-istat tad-dritt billi timponi sanzjonijiet fuq il-pajjiżi 
tal-UE li jonqsu milli jappoġġjaw sistema indipendenti tal-qrati.”

Din id-dikjarazzjoni tqajjem il-kwistjoni ta’ kif tista’ twieġeb l-UE meta Stat Membru ma jibqax 
jiggarantixxi l-indipendenza ġudizzjarja, li l-ewwel u qabel kollox taffettwa d-drittijiet fundamentali 
tal-Ewropej kollha u l-funzjonament tas-suq intern. Il-liġi tal-UE tipprovdi diversi mekkaniżmi 
biex jiġi infurzat l-istat tad-dritt. Dan huwa prinċipju li kull Stat Membru jimpenja ruħu li jirrispetta 
meta jissieħeb fl-Unjoni. Dawn jinkludu proċeduri ta’ ksur (immexxija mill-Kummissjoni Ewropea), 
proċedimenti previsti fl-Artikolu 7 tat-Trattat dwar l-UE (li jistgħu jwasslu għas-sospensjoni  
tad-drittijiet tal-vot ta’ pajjiż, bil-kunsens tal-Parlament Ewropew), u l-mekkaniżmu ta’ 
kundizzjonalità (minqux fir-Regolament 2020/2092), li jippermetti lill-UE tissospendi l-fondi  
tal-UE jekk il-ksur jirriskja li jaffettwa l-baġit tal-UE. Dawn l-għodod għandhom l-għan li jipproteġu 
kemm il-valuri komuni kif ukoll l-integrità tal-Unjoni.

IR-RISPETT GĦAD-DRITTIJIET TAL-BNIEDEM
1.	 “L-UE m’għandhiex tinnegozja ma’ reġimi li jiksru d-drittijiet tal-bniedem, anke jekk in-negozju jkun 

tajjeb għall-UE”.

L-UE tagħmel kummerċ jew ftehimiet oħra ma’ reġimi li allegatament jiksru d-drittijiet tal-bniedem. 
Pereżempju, l-UE tagħmel negozji ma’ pajjiżi Afrikani li ripetutament jiksru d-drittijiet tal-bniedem, 
biex iwaqqfu lill-migranti milli jiġu fl-UE. Apparti minn hekk, ċerti negozjati jkunu neċessarji biex 
tinkiseb xi materja prima li m’għandniex minnha fl-Ewropa, eż. il-kobalt, li nużaw fil-mowbajls.

Fl-istess ħin, l-UE hija impenjata li tippromwovi d-drittijiet tal-bniedem madwar id-dinja. Il-biċċa 
l-kbira tal-ftehimiet kummerċjali u ta’ kooperazzjoni tal-UE jinkludu klawżoli dwar id-drittijiet  
tal-bniedem, li, fil-prinċipju, jippermettu li dawn jiġu sospiżi f’każijiet ta’ ksur serju. Il-Parlament 
Ewropew adotta diversi riżoluzzjonijiet li jappellaw għal infurzar aktar strett ta’ dawn  
id-dispożizzjonijiet, b’mod partikolari fejn l-abbużi huma persistenti.

Aktar informazzjoni tinsab fil-paġna tal-Kummissjoni Ewropea dwar il-kummerċ u d-drittijiet  
tal-bniedem.

2.	 “Il-kumpaniji teknoloġiċi tal-UE m’għandhomx jitħallew ibigħu software ta’ spjunaġġ lil gvernijiet  
li mbagħad jużawh biex isikktu l-movimenti ta’ protesti”

Din id-dikjarazzjoni tqajjem mistoqsijiet etiċi u legali dwar l-esportazzjoni ta’ teknoloġiji ta’ 
sorveljanza. Filwaqt li għodod bħal dawn jistgħu jgħinu fil-ġlieda kontra l-kriminalità jew  
it-terroriżmu, dawn jistgħu jintużaw ħażin ukoll minn reġimi awtoritarji biex jimmonitorjaw u jsikktu 
lis-soċjetà ċivili, il-ġurnalisti u l-movimenti ta’ protesti.

Skont il-liġi tal-UE dwar il-kontroll tal-esportazzjoni, b’mod partikolari r-Regolament dwar l-Użu 
Doppju (ħolqa), il-kumpaniji jridu jiksbu awtorizzazzjoni qabel ma jesportaw ċerti teknoloġiji li jistgħu 
jintużaw kemm għal skopijiet ċivili kif ukoll militari — inklużi għodod ta’ sorveljanza ċibernetika.  
Il-liċenzji tal-esportazzjoni jistgħu jiġu miċħuda jekk ikun hemm riskju ċar li t-teknoloġija jaf tintuża 
għal repressjoni interna jew ksur serju tad-drittijiet tal-bniedem. Ir-Regolament jinkoraġġixxi wkoll 
trasparenza u koordinazzjoni akbar fost l-Istati Membri meta jiġu biex jevalwaw riskji bħal dawn.

Madankollu, hemm min jargumenta li dan ipoġġi lill-kumpaniji tal-UE fi żvantaġġ meta mqabbla ma’ 
kumpaniji li minn pajjiżi mhux tal-UE. Dan għaliex dawn il-kumpaniji jaf ma jiffaċċjawx l-istess regoli 
stretti u għaldaqstant ikunu jistgħu jbigħu teknoloġiji simili faċilment. 

IT-TOLLERANZA / IL-PLURALIŻMU
1.	 “Għandu jkun permess li persuna tilbes simboli reliġjużi, bħal salib jew velu, fl-iskola u fuq  

ix-xogħol.”

Il-libertà tal-ħsieb, tal-kuxjenza u tar-reliġjon hija minquxa fl-Artikolu 10 tal-Karta tad-Drittijiet 
Fundamentali. Il-mistoqsija hawnhekk hija jekk l-istudenti jaħsbux li għandu jkun permess li 
tipprattika r-reliġjon tiegħek fuq il-post tax-xogħol jew fl-iskola.

Dan huwa dibattitu li sar fil-passat jew għadu għaddej f’diversi pajjiżi tal-UE. Xi ftit pajjiżi tal-UE 
għandhom projbizzjonijiet legali nazzjonali, reġjonali u/jew lokali relatati mal-ilbies ta’ (xi forom ta’) 
ħwejjeġ u simboli reliġjużi fuq il-post tax-xogħol f’impjieg pubbliku u/jew privat, f’żoni oħra jew anke 
fl-ispazji pubbliċi kollha. Xi Stati Membri oħra qed jikkunsidraw leġiżlazzjoni bħal din. Għaldaqstant, 
il-prattiki jvarjaw ħafna bejn l-Istati Membri.

Skont l-Artikolu 9(2) tal-Konvenzjoni Ewropea dwar id-Drittijiet tal-Bniedem, li għaliha l-Istati 
Membri kollha tal-UE huma partijiet, il-libertà li wieħed juri r-reliġjon tiegħu tista’ tiġi ristretta biss 
jekk jiġu ssodisfati ċerti kundizzjonijiet: ir-restrizzjoni trid tkun preskritta mil-liġi; trid tkun meħtieġa 
f’soċjetà demokratika billi tissodisfa ħtieġa soċjali urġenti; irid ikollha għan leġittimu (dawn l-għanijiet 
huma msemmija fl-istess artikolu); u l-mezzi użati biex jintlaħaq dak l-għan iridu jkunu proporzjonati 
u meħtieġa. Il-kawżi li jikkonċernaw il-kamp ta’ applikazzjoni u l-ġustifikazzjoni ta’ tali restrizzjonijiet 
regolarment jitressqu quddiem il-Qorti Ewropea tad-Drittijiet tal-Bniedem.

2.	 “M’hemm xejn ħażin li nużaw ċajt u kummenti intolleranti bejn il-ħbieb, sakemm dawn iżżommhom 
għalik.”

Din id-dikjarazzjoni tistieden lill-istudenti jaħsbu dwar sitwazzjonijiet li fihom in-nies jagħmlu ċajt jew 
jgħaddu kummenti fost il-ħbieb li jaf jidhru li ma jagħmlux ħsara iżda li fil-fatt jistgħu jkunu offensivi 
jew iweġġgħu lill-oħrajn. Qatt semgħu jew għamlu ċajt bħal dawn? Ħassew li kienu qed jagħmluha 
biss għall-gost, jew kien hemm xi ħadd li ħassu skomdu?

Anke jekk xi ħaġa tingħad fil-privat, xorta waħda tista’ taffettwa kif naraw ċerti gruppi u jaf 
tikkontribwixxi għad-diskriminazzjoni. Hemm min jgħid li din hija biss il-libertà tal-espressjoni —  
iżda fejn naqtgħu linja bejn il-libertà li tesprimi ruħek u l-ħsara li jaf tagħmel lill-oħrajn?

Din tqajjem mistoqsijiet importanti dwar ir-rispett, ir-responsabbiltà, u l-impatt tal-kliem — anke 
meta jingħadu “bejn il-ħbieb”.

IR-RISPETT GĦAD-DINJITÀ TAL-BNIEDEM
1.	 “Ħadd fl-UE m’għandu jkollu jgħix fit-triq.”

Din id-dikjarazzjoni tħeġġeġ lill-istudenti jaħsbu dwar il-kundizzjoni ta’ persuni mingħajr dar u 
l-insigurtà tal-akkomodazzjoni fl-UE. Xi jfisser li jkun hemm standard ta’ għajxien deċenti, u ta’ min hi 
r-responsabbiltà li jiżgura li kulħadd ikollu post fejn jgħix?

L-akkomodazzjoni hija ħtieġa bażika tal-bniedem, u l-Pilastru Ewropew tad-Drittijiet Soċjali jiddikjara 
li l-persuni fil-bżonn għandu jkollhom aċċess għal kenn u appoġġ. Ħafna pajjiżi tal-UE għandhom 
programmi intiżi li jiġġieldu l-kundizzjoni ta’ persuni mingħajr dar, iżda s-sitwazzjoni għadha waħda 
diffiċli f’ħafna postijiet. L-UE għandha tgħin aktar, jew dan huwa prinċipalment ix-xogħol tal-
gvernijiet nazzjonali jew lokali?

Dan is-suġġett iqajjem mistoqsijiet dwar il-ġustizzja soċjali, id-dinjità u t-tip ta’ soċjetà li l-UE trid 
tibni.

L-UE tappoġġja lill-pajjiżi fil-ġlieda kontra l-kundizzjoni ta’ persuni mingħajr dar billi tgħinhom jaqsmu 
l-ideat u fl-iffinanzjar ta’ proġetti lokali. Fl-2021, stabbiliet il-Pjattaforma Ewropea għall-Ġlieda kontra 
l-Kundizzjoni ta’ Persuni mingħajr Dar biex tħeġġeġ il-kooperazzjoni u jinstabu soluzzjonijiet aħjar. 
Permezz tal-fondi tal-UE bħall-Fond Soċjali Ewropew+, il-flus isiru disponibbli wkoll biex jappoġġjaw 
l-akkomodazzjoni u s-servizzi soċjali.

2.	 “Meta d-dinjità umana tkun tinsab f’riskju, l-UE għandha titħalla tintervjeni, anke jekk tkun qed tisfida 
lill-gvernijiet nazzjonali.”

Din id-dikjarazzjoni tistieden lill-istudenti jirriflettu dwar il-bilanċ bejn is-sovranità nazzjonali u l-valuri 
komuni fl-UE. Id-dinjità tal-bniedem hija waħda mill-prinċipji ewlenin tal-UE u hija protetta mill-Karta 
tad-Drittijiet Fundamentali tal-UE (l-Artikolu 1). Imma x’jiġri meta gvern f’pajjiż tal-UE jonqos milli 
jipproteġi dan il-prinċipju? Pereżempju, ejja nieħdu l-każ li gvern intenzjonalment jittratta ħażin lil 
minoranzi jew barranin, billi sistematikament jagħlaq għajnejh għal ksur tad-drittijiet tal-bniedem  
mill-infurzar tal-liġi jew billi jirrestrinġi s-servizzi essenzjali għal gruppi speċifiċi għal raġunijiet 
ideoloġiċi, jew billi jonqos milli jieħu ħsieb persuni vulnerabbli, bħal migranti taħt l-età mhux 
akkumpanjati.

L-UE tista’ tieħu azzjoni f’ċerti każijiet, pereżempju permezz ta’ proċeduri legali, kundizzjonijiet ta’ 
finanzjament, jew pressjoni politika. Iżda passi bħal dawn jistgħu jkunu kontroversjali, peress li hemm 
min jargumenta li kull pajjiż għandu jiddeċiedi hu kif jittratta kwistjonijiet soċjali u morali.

Dan iqajjem mistoqsijiet importanti: l-UE għandha tkun aktar attiva meta tiġi biex tiddefendi d-dinjità 
tal-bniedem madwar l-Ewropa, jew tkun qed tindaħal wisq fl-għażliet nazzjonali?

ĦOLOQ UTLI
-	 Għanijiet u valuri tal-Unjoni Ewropea 

-	 Ksur tal-valuri tal-UE: kif tista’ taġixxi l-UE (infografika) 
https://www.europarl.europa.eu/topics/mt/article/20180222STO98434/ksur-tal-valuri-tal-ue-kif-
tista-tagixxi-l-ue-infografika

-	 Id-Demokrazija u d-drittijiet tal-bniedem fil-Parlament Ewropew:  
www.europarl.europa.eu/about-parliament/mt/democracy-and-human-rights

-	 Ħarsien tad-drittijiet fundamentali fi ħdan l-Unjoni

-	 Il-ħarsien tal-valuri tal-Artikolu 2 tat-TUE fl-UE 
https://www.europarl.europa.eu/factsheets/mt/sheet/146/the-protection-of-article-2-teu-values-
in-the-eu

-	 Aqra aktar dwar il-Karta tad-Drittijiet Fundamentali tal-UE.

-	 Aqra aktar dwar il-Premju Sakharov fuq https://www.europarl.europa.eu/sakharovprize/mt/home

https://eur-lex.europa.eu/legal-content/MT/TXT/HTML/?uri=CELEX:12012P/TXT
https://eur-lex.europa.eu/legal-content/MT/TXT/HTML/?uri=CELEX:12012P/TXT
https://european-union.europa.eu/principles-countries-history/principles-and-values/aims-and-values_mt
https://www.europarl.europa.eu/topics/mt/article/20180222STO98434/ksur-tal-valuri-tal-ue-kif-tista-tagixxi-l-ue-infografika
https://www.europarl.europa.eu/topics/mt/article/20180222STO98434/ksur-tal-valuri-tal-ue-kif-tista-tagixxi-l-ue-infografika
https://www.europarl.europa.eu/about-parliament/mt/democracy-and-human-rights
https://www.europarl.europa.eu/about-parliament/mt/democracy-and-human-rights/fundamental-rights-in-the-eu
https://www.europarl.europa.eu/factsheets/mt/sheet/146/the-protection-of-article-2-teu-values-in-the-eu
https://www.europarl.europa.eu/factsheets/mt/sheet/146/the-protection-of-article-2-teu-values-in-the-eu
https://commission.europa.eu/aid-development-cooperation-fundamental-rights/your-fundamental-rights-eu_mt
https://www.europarl.europa.eu/sakharovprize/mt/home

